
OHR

Visoki predstavnik PredsjedavaPIK-om

Visoki predstavnik će večeras i sutra u Beču predsjedavati
sastankom  političkih  direktora  Upravnog  odbora  Vijeća  za
provedbu  mira.  Ovo  će  biti  prvi  sastanak  ove  vrste  pod
predsjedavanjem novog visokog predstavnika od kada je preuzeo
ovu funkciju krajem januara.

Dijelu sastanka će također prisustvovati i predstavnici BiH,
koje predvodi predsjedavajući Vijeća ministara, Adnan Terzić.

Visoki  predstavnik  će  izvijestiti  političke  direktore  o
pomacima  koje  je  BiH  načinila  i  funkcioniranju  domaćih
institucija.  Budući  da  mu  je  ovo  prvi  sastanak  sa  punim
sastavom  Vijeća  za  provedbu  mira,  visoki  predstavnik  će
podcrtati prioritete za narednih 12 mjeseci. On će naglasiti
značaj daljeg kretanja prema EU i NATO. Također će istaknuti
da će OHR nastaviti proces prenosa odgovornosti na organe BiH
u cilju pripreme tranzicije na ured Specijalnog predstavnika
EU.

U svijetlu ovih pomaka, ja bih vam skrenuo pažnju na činjenicu
da će i organizacija samog sastanka  PIC -a ovaj put biti
drugačija.  Visoki predstavnik i njegov tim su do sada sjedili
na jednom kraju konferencijskog stola, a premijer BiH i njegov

tim na drugom kraju. Dvije strane su sjedile nasuprot jedna
drugoj. Na ovom sastanku Vijeća, visoki predstavnik i premijer
će  sjediti  jedan  do  drugoga.  Ovo  jeste  samo  izmjena  u
organizaciji  sjedenja  na  sastanku  ali  ona  odražava  jednu
važniju  promjenu  –  promjenu  koju  je  visoki  predstavnik
naglašavao od kada je preuzeo tu funkciju; ta promjena je da
međunarodna  zajednica  neće  više  djelovati  kao  alternativni
izvor autoriteta, nego će aktivno raditi na tome da pruži
podršku demokratski izabranim organima ove zemlje.

Također ste primjetili da se ovaj sastanak Vijeća za provedbu
mira održava u Beču. Razlog za to jeste što je austrijsko
Predsjedništvo ponudilo da bude domaćin sastanku, budući da je
region  jedan  od  prioriteta  ovog  Predsjedništva.  Mjesto
održavanja sastanka ukazuje na rastuću ulogu koja EU ima u
budućnosti BiH.

Sastanak  Vijeća  se  održava  u  zgradi  “Palais  Ferstel”
(Strauchgasse 4) i tokom dana će biti upriličeno nekoliko
susreta sa novinarima.

Novinari  će  imati  priliku  za  fotografiranje  na  početku
sastanka  u  10.00,  a  nakon  toga  visoki  predstavnik  i
predsjedavajući  Vijeća  ministara  će  održati  kratku
konferenciju  za  novinare  u  11.15  sati.  Novinari  koji  su
zainteresirani za ove događaje treba da kontaktiraju Press
službu OHR-a u Sarajevu radi registracije.

Kao i obično, kasnije u toku dana, Vijeće za provedbu mira će
izdati communiqué.

OSCE

Nije bilo izjava.

 

EUFOR



Potpisivanje memoranduma o razumijevanju – zajednički projekti

EUFOR nastoji blisko sarađivati sa vladom i lokalnim vlastima
u programima koji imaju za cilj obnovu puteva, željeznice,
mostova i tunela kroz Zajedničke projekte.  U tom cilju, EUFOR
daje značajan finansijski i stručni doprinos.

Već su dogovoreni novi planovi za narednu projektnu fazu.  U
utorak, 14. marta 2006. godine, komandant EUFOR-a, general-
major  Chiarini,  i  ministri  transporta  i  komunikacija
Federacije Bosne i Hercegovine i Republike Srpske, Branković i
Čubrilović, potpisat će novi Memorandum o razumijevanju za
naredni program Zajedničkih projekata. Ceremonija potpisivanja
počinje u 14.00.

Predstavnici  medija  se  srdačno  pozivaju  da  prisustvuju
ceremoniji. Svi koji će prisustvovati ceremoniji trebaju se
okupiti ispred pješačkog ulaza na glavnoj kapiji kampa Butmir
predviđenoj  za  vozila,  u  utorak,  14.  marta,  u  13.30,  i
ponijeti odgovarajuće identifikacijske dokumente.


